
\ 2022 TEKAZEL LEParen amaiera \

2019, 2020, 2021 eta 2022ko LEParen amaierarekin, EHUko TEKAZEL langileok etapa
berri bati ekin diogu. Bada, lerro hauen bitartez amaitu berri diren prozesu horien
inguruko balorazioa helarazi nahi dizuegu; bai egindako bidea eta bai aro berri honek
guztioi suposatzen diguna.

1. Negoziazioa

Edozein LEP prozesuk langileongan du eragina, eta, ondorio horiek kontrolatzeko dugun tresna, negoziazio
mahaia da. Hala, gurea bezalako plantilla batean 1161 lanposturen inguruan hitz egiten dugunean,
negoziazio horrek berebiziko garrantzia dauka. Horrexegatik, negoziazioaren hasieratik EHUko langileoi
ahalik berme handiena eskaintzea marra gorria izan da STEILASentzat.

Abenduaren 28ko 20/2021 Legearen bitartez, STEILASentzat oso garrantzitsua den arazo bati irtenbidea
emateko aukera iritsi zitzaigun; interinitatea. Gainera, lege horrek berak, lanpostu horiek salbuespen
prozesuen bidez merezimendu-lehiaketa erabiliz hornitzeko aukera ekarri zuen. Horrela, alde batetik bi
baldintza horiekin, eta bestetik, 16/17ko Minimoen Akordioa eta 2006ko Egonkortasun Akordioa, aintzat
hartuta. STEILASek oraindik bermatzaileagoa zen LEPa lortu ahal izateko oinarri sendoa zegoela ikusi zuen,
eta hortik abiatuta, 2022ko LEPko Minimoen lIrizpideak jasotzen dituen akordiora iritsi ginen. STEILASek
egonkortzeko aukera erreal hori langile gehiagori helaraztea zuen helburu eta halaxe erakusten dute azken
akordio horretan jasotzen direnak (aldez aurretik ezagutzen diren galdera sortak, emandako zerbitzuekin
soilik erabakigarria den merezimenduen puntuazioa lortzeko aukera, campus aldaketa errazteko bidea...).

Aldi berean, promozioa egin ezinik urte luze zeramaten karrerako funtzionarioentzako, promozio hori
baldintza oso egokietan egin ahal izateko oinarriak ezarri ziren.

2. Prozesuen garapena

Azken LEP honen baitan hiru motatako prozesuak zeuden: funtzionarioen barne promozio prozesuak,
salbuespen-prozesuak eta ohiko-prozesuak. Bestalde, 20/2021 Legeak salbuespen prozesuak
merezimendu lehiaketa bidez deitzea derrigortzen zuen. Beraz, horiek guztiak gurera ekarrita, laboralen
kasuan bi prozesuetako lanpostuak merezimendu-lehiaketa bidez hornitu dira. Aldiz, funtzionarioen
kasuan, ohiko-prozesuetako lanpostuak eta barne promozioa oposaketa-lehiaketa bidez gauzatu dira.

Luze joan da prozesu horien ebazpena, 2022ko abendutik 2025eko urtarrila (martxoa) bitartean langileon
artetan egonezin eta urduritasun ugari egon da. Tarte horretan, prozesuek jarraitu duten egutegiaren
gainean egon da STEILAS eta prozesuak iraun duen denbora osoan langileak informatuta izateko ardura
eta erantzukizuna hartu du.

Berez, negoziazioa amaitu ondoren prozesuen jarraipenaren ardura nagusiena norberarena da, baina
prozesu osoan zehar langile guztiei lagun egitea STEILASen marka da. Hala, ohiko-prozesuetako eta
barne promozioko galdetegi sortak prestatu eta langile guztiekin partekatu ditu STEILASek, eta ez hori
bakarrik, galdetegietan trebatzeko tresna ere guztiontzat eskuragarri jarri du.

3. Amaiera - Egoera berria — Eta orain zer?

2024. urtea amaitu aurretik espero zen prozesuen amaiera, horrelaxe ezartzen baitzuen legeak. Alabaina,
alde batetik lanpostu-kopuru altua izateak eta bestetik, ahal zen neurrian behintzat, egonkortzea lortu
duen langile orori egungo lanpostuan mantendu ahal izateko aukera emateak, lortutako plazak esleitzea
atzeratu egin du, eta horrek, nola ez ezinegona areagotu egin du. Edozelan ere baina, errealitatea prozesu
hauek plantillaren %95a egonkortzea ahalbidetu dutela da, eta horrenbestez, TEKAZEL langileon egoerak
orokorrean hobera egin du STEILASen iritziz.

Langile interinoak

Azken LEPean langile gehienak egonkortzea lortu den arren, zenbait interinok eta behin-
behineko langilek ez dute lanposturik lortu. STEILASek pertsona horiek ere egonkortu
daitezen lanean jarraituko du.

Administrazioak dagozkion LEP deialdiak egitea izango da zeregin nagusia, eta horiek
eskatzen behar duten arintasunez garatzea. 20/2021 Legeak interinoek lanpostu hutsak
betetzeko hiru urteko muga ezarri. Hala, orain arte gertatzen zenarekin alderatzen badugu,
paradigma aldaketa dakarrela ikusten da; izan ere, behin-behineko lan-harremanek
urte luzeko iraupena izan dute UPV/EHUn orain arte. Muga horrek LEP deialdiak egitea
nahitaezko egiten ditu, alde batetik lanpostu hutsa betetzeko ezintasuna, eta bestetik,
behin-behineko langileei kalte-ordainak ordaintzea saihestuz.

Behin-behineko langileak eta interinoak egonkortzeko bidea da LEPak jarraian eta
bizkor egitea. Bitartean baina, poltsak kudeatzeko araudia eguneratzea premiazkoa dela
adierazi diogu jada Gerentziari; hobekuntza-deiak jasotzeko eskatzen diren bi urteei
edota lehentasunak zehazteko zorroztasunari erreparatuta adibidez, zaharkituta dagoela
argi baitago.

Campusetik lekualdatutako langileak

Azken LEParen negoziazioan zehar bere erreferentziako campusetik kanpo geratuko ziren langileen
egoera mahai gainean jarri zuen sindikatua izan zen STEILAS. Arazo horri behin betiko irtenbidea
emateko, posible zen kasuetan behintzat, LZn lanpostuei egokituriko campusak truikatzea proposatu
genuen. Orduko Gerentziak ez zuen gure proposamena onartu, eta beraien aukera izan zen jada ezagun
dugun oinarrizko mailetako lanpostuak ere zerbitzu-eginkizunetan eskaintzea.

STEILASek campusetik lekualdatutako pertsonen arazoari modu eraginkorragoan behin betiko
konponbidea emateari ez dio uko egiten; azken LEParen ondorioz lekualdatutako langileak, aurretik ere
lekualdatu zeuden langileak, karrerako funtzionarioak edota lan kontratudun finkoak, interinoak edota
behin behineko langileak. Guzti horiek beraien campus naturalera mugitzeko LZn aldaketak egitearen
aukera defendatuko dugu irmoki, eta bitartean, egungo egoera arintzeko bideak planteatuko ditugu:

- Telelaneko plaza kopurua handitzea.
- Urrutiko lana abian jartzea (STEILAS izan zen bide hori babestu zuen sindikatu bakarra).

- Garraio publikoan mugitzen diren langileentzako malgutasun-neurriak sarreran eta irteeran,
eta garraioan izandako gorabeherak kontuan hartzea, atzerapenak ez zigortzeko.

-~ Campus arteko garraioa hobetzea: Donostia — Leioa linea publikoa; campusetan geltokiak
Donostia-Gasteiz eta Bilbo-Donostia zerbitzuetan.

- Lan-poltsen akordio berria, campuseko eta lanaldiko lehentasunak uneoro mugatzeko aukerarekin. ®




Hurrengo lekualdatze-lehiaketa eta LEP

Cakingo duzunez, unibertsitateak onartuta ditu 2023ko eta 2024ko LEPak, batera
egingo direnak (funtzionarioen 52 plaza eta laboralen 28 plaza). Unibertsitateak
adierazi digun aurreikuspena da LEP honen deialdia uda honetan egingo dela, eta
LEParen onarpenean 2026ko abenduaren 31 ezarri zela amaiera-data gisa. Deitutako
plaza-kopurua txikiagoa denez, LEP honen kudeaketak duela gutxi amaitutakoa baino
arinagoa izan beharko luke.

STEILASek planteatuko du azken LEPeko lehiaketa-oposizioaren gai-zerrendak, ariketak
eta kalifikazio-modua mantentzea, funtzionarioen deialdietan parte hartu zuten eta
plazarik lortu ez zuten interinoek azken LEPeko azterketako nota mantendu ahal dezaten
eta proba egitetik salbuetsita gera daitezen. Behin-behineko laboralentzat ere azterketak
test modukoak izatea proposatuko dugu, 16-17 LEPan bezala.

Hurrengo LEP honen aurretik, Euskal Enplegu Publikoaren Legeak aurreikusten duen
funtzionarioen lekualdatze-lehiaketa egin beharko da. Oraingo lanpostuan bi urte baino
gutxiago daramaten karrerako funtzionarioek ezin izango dute lehiaketa honetan parte
hartu. Era berean, lan-kontratudun langileek ere, dagokien sustapen- eta hornidura-
deialdia izango dute; bi urteko gutxieneko epe hori sustapenaren deialdian soilik
aplikatzen da. ®

IRl kontuak

Errektore-talde berriaren izenda-

pena izan zenetik, lehenengo kon-
taktua beraiekin aldebiko bat izan zen
Irakasle eta lkertzaileen Errektoreorde
berriarekin, eta bertan gure lehentasu-
nak azaldu genizkion. Gehien bat, afi-
liatuok helarazi dizkiguzuenak: EHUk
kontratatutako ikertzaileen eta bestela-
ko ikertzaileen —EJ, Maria Zambrano...—
soldaten parekatzea, EPEan IRl agrega-
tuak titular bihurtzekoa mugikortasuna
izango den ala ez, lkerbasquen kontra-
tazioa nola konpondu, edota ikertzaile
IDPen promozioa. Aste gutxi hauetan,
negoziazio-batzorderako egutegi pro-
posamena mahai gainean jartzeko den-
bora baino ez dugu izan

IRl Errektoreorde berriak hartuta-

ko neurriei dagokienez, IDPek bos-
turtekoak eskatzeko aukera izango dutela
jakinarazi digute, eta horrela ez du admi-
nistrazioarekiko auzien bidearekin jarrai-
tzen, baina deialdia eduki arte ezin izango
dugu jakin nola gauzatuko den. Hilabete
bukaeran beste planifikazio batzordea
daukagu eta apirila hasieran negoziazio
batzordea, ordezkoen arazoa konpon-
tzeko proposamen bat jasoko dugula
agindu digute. Eta, azkenik, IRlen errek-
toreordeak behin-behinean konpondu
du lkerbasque-ak kontratatzeko modua,
eta urtebeteko kontratua eskaini die itzal
handiko irakasle eta ikertzaile gisa; izan
ere, USLOa indarrean sartu zenetik, EHUk
aurtengo apirilera arteko epea zuen, le-
gean egindako aldaketetara egokitzeko.

Gai judizialei dagokienez, gure sindikatuak LABekin batera jarritako demanda baten
ebazpena jaso dugu, bertan aldi baterako kontratatuek 2022ko seiurtekoen deialdian parte
hartzeko eskubidea edukitzea eskatzen genuen, eta epaiak arrazoia eman digu partzialki:
atxikiei eta aldi baterako kolaboratzaileei eskubidea onartzen zaie, aldiz elkartuei ez, eta
ebazpena betetzeko modua deialdi espezifiko bat ateratzea da. Aurreko errektore-taldeak
sortutako eta urte hauetan guztietan arrastaka eraman dugun arazo hori nola konpondu
behar dugun dakigunean, informazio gehiago bidaliko dizuegu.



Errektoretza talde berria

Errektore talde berriak UPV/EHUko komunitatearen
babesarekin irabazi zituen hauteskundeak. Gure uni-
bertsitateko kideek aldaketa borondate argia adierazi
zuten, bere hauteskunde programan, besteak beste,
ordezko irakasleen egoera konpontzeko emandako
hitzaren alde eginez.

Aldaketak eta hobekuntzak ez dira egun batetik bes-
tera gauzatuko baina hasteko eta behin Zuzendaritzak
hainbat gizarte eragilerekin elkartu eta elkarrizketa zu-
zena izatea erabaki du, besteak beste sindikatu guztien
ordezkariekin.

STEILASeko ordezkariekin izandako bileran, beraien
lan-ildo nagusiak azaldu zizkiguten, iritziak trukatu
genituen, zorionak eman genizkien... han sortu zen
giroak ez dauka negoziazio-batzorde arrunt batean
ematen denarekin zerikusirik. Errektore talde berriak
unibertsitatearen izaera publikoa, lurraldetasuna, eus-
kara, berdintasuna... bultzatu nahi dituela helarazi zi-
gun, eta, esandako bide hori eginez gero, STEILAS
alboan egongo da.

Unibertsitate-komunitatearen gehiengoak arazo na-
gusia finantzazioa izango dela uste du. Hala, kontuak
aztertzen ari da Gerente berria, eta ziurrenik optimi-
zatu daitekeen partidaren bat aurkituko du; tamalez
baina, ordezko irakasleei soldata duinak eskaintzeko,
plantillak galdutako erosahalmena berreskuratzeko
edota kolektibo prekarioenei (TEKAZELeko ordain-
sari-maila baxuenak igo, predoken egoera konpon-
du) egungo finantzaketa ez da nahikoa gure ustez.
USLOk unibertsitateko finantzaketa BPGren % 1era
iritsi behar dela esaten du, eta, beste ikerketa-zentro
batzuk (BERC eta BRTA) ere kontuan hartuta, % 0,7ra
iristen da soilik. Aipaturiko zentro horiek aintzat hartu
gabe berriz, ozta ozta iristen da USLOren helburuaren
erdira. Gure finantzaketa hobetu dadin, beraz, dirua

banatzen duenari, Eusko Jaurlaritzari, alegia, presioa
egin beharko zaio.

Hori gutxi balitz gainera, azken urteetan, unibertsitate
pribatu berriak erraztasun handiz irekitzeko baimena
ematen ari da Eusko Jaurlaritza; Euneiz edota EDA
Drinks & Wine Araban, adibidez. Unibertsitate publi-
koak jendarteari egiten dion ekarpena ahaztu egiten
da jakintzaren transferentziaz hitz egiten denean, en-
presa-eremuan pentsatzen da soilik. Bada horrexega-
tik, gure ustez premiazkoa da UPV/EHU indartzeko zer
egin lehenbailehen pentsatu eta gauzatzea.

Ziur aski, Euskal Autonomia Erkidegorako unibertsi-
tate-lege berria onartzeko prozesuari laster emango
zaio hasiera. Lege horretan, Euskal Unibertsitate Siste-
maren erdigunean UPV/EHUk egon behar duela argi
geratu behar du. STEILASentzat helburua izango da
euskal gizartearen behar eta erronkei (teknologikoak,
ekonomikoak baina batez ere sozialak eta Hezkuntza
arloarekin zerikusia dutenak, ez gara eta alferrik, Hez-
kuntza arloko sindikatua) erantzungo dien Unibertsita-
te Publikoaren lekua defendatzea.

STEILASen iritziz ekintza-sindikala langileen lan-bal-
dintzak hobetzeko tresna da, eta gure jarduna hori
lortzeko biderik hoberena bilatzean datza. Hala ere,
sindikatuok eskatu duguna epaitegien bitartez iritsi zai-
gu askotan orain arte. Errektore talde berriak — orain
arte behintzat — ahaleginak egin ditu negoziazio marko
samurragoak ezarri eta bide horretan aurrera egiteko.
Ondorioz, arestian aipaturiko jomuga hori bide judizia-
lera jo gabe aurkitzea errazagoa izan beharko litzateke
orain. Alabaina, hori horrela ez bada, orain arte egin
dugun modu berean, UPV/EHUko langile guztientzat
bidezkoa dena eskatuko dugu eta horretarako borro-
kan jarraituko dugu. e




UPV/EHUren aurrekontuak 2025

Aurreko Gobernu Kontseiluan UPV/EHUren 2025erako aurrekontuen aurrerapena
aurkeztu zen. Gobernu Kontseiluaren hurrengo bilkuran aurrekontuen zirriborroa
aurkeztuko da, eta ia ziur onartuko dira. Ondoren, Gizarte Kontseiluak berretsi beharko
ditu. Horregatik, aurrerapena besterik ez denez, ez ditugu zifrak publiko egingo.
Baina aukera aprobetxatu nahi dugu UPV/EHUren aurrekontuaren bilakaeraren eta
unibertsitate publikoaren finantzaketaren balorazio labur bat egiteko.

Guztiok gogoratuko duzue 2011 eta 2013 urteen artean gertatu zen atzeraldi
ekonomikoa, UPV/EHUren aurrekontuan murrizketa handiak eragin zituena. 2010.
urtean, krisiaren aurretik, UPV/EHUk 483 milioi euroko aurrekontua izan zuen. 2023ra
arte ez zen kopuru-maila hori berreskuratu. Hamahiru urte igaro behar izan ziren.

Hala ere, EAEko aurrekontuek krisiaren aurreko mailak berreskuratu zituzten 2015ean,
krisia hasi eta bost urtera. EAEk UPV/EHUri egiten dion diru-esleipen zuzena EAEko
aurrekontuak baino askoz gutxiago hazi zen. Honek zerbait esaten digu.

STEILASek UPV/EHUko eta EAEko aurrekontuen bilakaeraren jarraipena egin du
2006tik gaur arte. Denbora tarte horretan, UPV/EHUren aurrekontua % 55 igo da.
EAEko aurrekontuak, aldiz, % 110 igo dira. Zifrak adierazgarriak dira, eta EAEk
unibertsitate publikoarekiko duen aurrekontu-politika erakusten dute,
gizarte-klase guztiek goi-mailako hezkuntzarako sarbidea izatea

bermatzen duen bakarra. 2022-2023 ikasturtean, unibertsitateko

matrikulen ia % 70 UPV/EHUn egin ziren.

Agerikoa da UPV/EHUren azpifinantzaketa. Hori oztopo bat
da lehiakortasunerako eta prestakuntzaren eta ikerketaren
kalitaterako, eta lan-egoera bidegabeak sortzen ditu, hala
nola ikertzaile prekarioenak eta kontratu partzialenak; ahaztu
gabe soldata-eskalako (13. maila) posturik baxuenean
dauden TEKAZEL langileek kobratzen duten soldata. e




ZERBITZU MEDIKO
PROPIO BATEN ALDE

EPEa amaitu da, eta, aurreikusten
zen arazo bat jarri du mahai gainean:
berezko zerbitzu mediku gabe
gelditu gara.

Izan ere, UPV/EHUk laneko mediku 4 lanpostueta-
tik bakarra du beteta Donostian, eta erizaintzako 4
lanpostuetatik 2 baino ez ditu beteta Donostian eta
Leioan.

Arazo hori aukera izan duen foro guztietan (Lan eta
segurtasun batzordeetan, Gobernu Kontseiluan, ne-
goziazio mahaietan, etabar) salatu du STEILASek.
Tamalez, ez da problema berria; gure etxekoak ziren
profesionalak baldintza hobeagoak eskaintzen dituz-
ten beste Administrazio Publiko batzuetara joan dira
lan egitera.

Hori ikusita, EPEak egoera hori konponduko zuela
erantzuten ziguten, baina argi dago agerian utzi bes-
terik ez duela egin.

Pasa den otsaileko Gobernu Kontseiluan ere gure
kezka azaldu genuen. Bertan, Gerenteak ardura hori
partekatua zela eta konponbidea aurkitzeko lanean
ari zirela erantzun zigun. Hala ere, profesional hauen
lan eta soldata baldintzak gure inguruko Administra-
zio Publikoekin parekatzen ez diren bitartean ez da
erraza izango; horretarako baina, ezinbestekoa da
Eusko Jaurlaritza horretaz jabetu eta gure uniber-
tsitate publikoak behar duen aurrekontu-ekarpena
handitzea.

STEILASen ustez Gerentzia eta UPV/EHUko ardura-
dunak, alde batetik, Eusko Jaurlaritzarekin eta beste-
tik zerbitzu medikuko profesionalekin — egungoekin
edota izan daitezkeenekin — batzartzea funtsezkoa da.
Azken finean, lanpostu horiek ez betetzeko arrazoiak
ondoen ezagutzen dituztenak beraiek dira.

Bitartean berriz, horren ezagunak zaizkigun petatxuak
dira konponbidea: zerbitzu medikua azpikontratatu
eta errebisioak klinika pribatuetan egiten ditugu. Aka-
so espedientea betetzeko nahikoa izan daiteke, bai-
na nork baloratuko ditu osasun arazoak medio egin
behar izaten diren lanpostuen egokitzapenak edota
aldaketak? Nork kontrolatuko ditu gaixotasun profe-
sionalak? Nork parte hartuko du lan-istripuetan? Eta
batez ere, baldintza horietan nola lagunduko digute
kaltea gertatu aurretik prebentzioa hobetzen?

Nazioarteko Lan Erakundearen Hitzarmenak (161.
Zb.) “laneko osasun zerbitzuak” funtsean prebentzio
funtzioak dituzten zerbitzu moduan definitzen ditu.
Hala, langileen osasun fisiko eta mentala aintzat
hartuta, enplegatzaile, langile eta haien ordezkariei
segurua eta osasungarria izango den eta lanarekin
loturiko osasun fisiko eta mental optimoa lortzen la-
gunduko duen lan-ingurunea ezarri eta mantentze-
ko beharrezkoak diren baldintzen inguruko aholkuak
emateaz arduratzen dira.



Gure araudiak, konkretuki UPV/EHUko prebentzioa
kudeatzeko sistemaren 8. prozedurak, honela dio:
"UPV/EHUko langileen osasunaren zaintza UPV/EHUk
bermatu behar du”.

Langileen osasunaren zaintza oinarrizko zerbitzu pu-
blikoa da, eta azpikontratazioak ezin du, horrenbes-
tez, epe luzerako irtenbide gisa balio.

Zerbitzu medikuko lankideek gure unibertsitate ko-
munitatea osatzen dugun pertsona guztiekin harre-
man zuzena dute. Hala, ditugun instalazioak, gure
prebentzio politika propioak eta unibertsitateko
zerbitzu eta lanpostu ezberdinak ondo ezagutzen di-
tuzte. Bada, beste profesionalen jarduera ona zalan-
tzan jartzeko asmorik gabe, gure ustez, ardura hori
kanpoko enpresa pribatuen esku uztea zerbitzuaren
kalterako da.

e

KOLEKTIBO GUZTIEN
OSASUN MENTALA ZAINDU

Bestalde, osasun mentalari erreparatuz, Arreta Psiko-
logikorako Zerbitzuak indartu eta bere arreta komu-
nitate osoari zabaltzea eskatzen jarraitzen dugu.

Zuzendari batek, Donostian, eta hiru campusetan
banatzen diren 3 psikologok osatzen dute zerbitzua
gaur egun; psikologo bat Bizkaian kokatzen da eta
beste biak Gipuzkoan, hala ere, Gipuzkoako langi-
leetako batek bere jardunaldia Donostia eta Gasteiz
artean banatzen du.

Zerbitzuaren datuek, arreta ikasleei bakarrik murriztu
den arren, artatu diren pertsona-kopuruak gora egin
duela adierazten dute: 124 pertsonek jaso zuten zer-
bitzuan arreta 2013/2014 ikasurtean, hala, zifra hori
452ra iritsi zen joan den ikasurtean. Osasun menta-
laren arazoak nabarmen egin du gora pandemia on-
doren, eta gurean, indartu beharrean murriztu egin
da zerbitzua.

IRl eta TEKAZEL langileek ere zerbitzu horretarako
sarbidea izatea ezinbestekoa da; pertsonen arteko
gatazkak lantokian ere ohikoak dira, eta horiek es-
katzen duten moduan tratatzen ez badira, laneko
jazarpen larriagoak sortarazi ditzakete. Hori ekidite-
ko, langileei tentsio- edota estres-egoerak arintzeko
tresna psikologikoak ematea ezinbestekoa da. Modu
berean, lan-unitateetako lankideen artean konfiantza
eta errespetu klimak sortzen laguntzeko, lan-talde
horiek zuzentzen eta koordinatzen dituzten ardura-
dunek giza baliabideak kudeatzeko ikastaroak egitea
ere garrantzitsua da.

Azpimarratzen dugunaren inportantzia ikusteko,
nahikoa da beste unibertsitate publikoei begirada
bat botatzea; Zaragozako, Malagako edota Sevillako
Unibertsitateetan adibidez, arreta psikologiko hori
kolektibo guztiei ematen zaie. ®



| BERDINTASUNA |

Igarotako martxoaren 10ean, martxoaren 8aren harira Gasteizen egindako ekitaldi instituzionalean, UPV/
EHUko Berdintasunerako Zuzendaritzaren sariak emateaz gain, unibertsitateko sei profesional omendu
zituzten emakumeen eskubideen defentsan egindako lanagatik:

Arte eta Giza Zientziak Zientziak Tekazel
Maria Jose Olaziregi Alustiza Maria Jesus Irabien Gulias Susana Andino

‘ Gizarte eta Lege Zientziak ‘ Gizarte eta Lege Zientziak ‘ Omenaldi berezia
Yolanda Jubeto Ruiz

Nahia Idoiaga Mondragon Elena Leinena Mendizabal

Tekazelen arloan omendutakoa gure kide den
Susana Andino Garcia izan zen, berdintasunaren
alde lan eskerga egindakoa, bai Il eta IV.
Berdintasun Planen lanketan eta baita Genero
Indarkerien aurkako UPV/EHUren protokoloaren
prestaketan ere.

Azkenik, omenaldi berezia egin zioten Elena
Leifena Mendizabali, orain arte Berdintasune-
ko Zuzendari izan denari ere. Bide batez, lerro
hauek aprobetxatzen ditugu bere lekukoa har-
tuko duen Maggie Bulleni ongietorria emateko.

Beste alde batetik, pertsona transek eta ez-bitarrek UPV/EHUn izena aldatzeko protokoloaren aurkezpe-
nean egon ginen.

Honekin Berdintasun Zuzendaritzak urrats berri bat ematen du unibertsitate barruan identitate eta genero
adierazpenerako eskubideen gauzapena babesteko.

Protokoloaren helburua prozedura bat arautzea da, zeinaren bitartez bermatuko
bailitzateke pertsona trans edo ez-bitarrek daukaten eskubidea eurek hautatutako
izenarekin identifikatzeko UPV/EHUko barne dokumentu administratiboetan, izen
hori Erregistro Zibilean agertzen den legezko izenarekin bat ez datorrenean.
https://www.ehu.eus/eu/web/berdintasuna-direccionparalaigualdad/protokoloa-
pertsona-transek-eta-ez-bitarrek-izena-aldatzekoa

Azkenik, "Feminismo eta zaintzaren krisia: erronkak eta hausnarketak" liburua
argitaratu berri dugula jakinarazi nahi dizuegu. Liburu hau, zaintzaren gaia jorratzen
duten ahots eta ikuspuntu desberdinekin osatuta dago. Esteka honetan daukazu
liburua irakurri eta deskargatzeko aukera:
https://steilas.eus/wp-content/uploads/2025/03/Feminismo-eta-zaintzaren-krisia-
erronkak-eta-hausnarketak.pdf e

8 asteko guraso-baimena

ORDAINDU EGIN
BEHAR DA

Dakizunez, 5/2023 Errege Lege Dekretua
argitaratu zenetik 8 asteko baimena dago
(guztira) seme-alabak edota urtebete bai-
no gehiagoz harreran hartutako adingabeak
zaintzeko. Seme-alaba edota adingabe ba-
koitzak zortzi urte bete arte hartu ahal izango
duzu baimena, eta, seme-alaba edo adinga-
be bakoitzeko zortzi asteko baimena hartzeko
eskubidea duzu.

Baimen hori, 2024. urteko abuztuaren 2tik au-
rrera ordaindu egin behar dela ezartzen duen
2019-1158 (EB) Zuzentarautik dator. Espainia-
ko araudiak baimena sartu du baina, isunen
mehatxua egon arren, ez du hura ordaintze-
ko behar den erregelamendu-garapena egin.
Hala ere, baimen hori ordaintzearen aldeko
lehen epaiak egon dira dagoeneko. Horren-
bestez, baimen horren zati bat edota osoa
hartu baduzu edo hartzea aurreikusten badu-
zu, dagokizun ordainsaria erreklamatzera ani-
matzen zaitugu. ®

UPV/EHU Sareetan

Gure unibertsitatearen, UPV/EHUren, berri ia komuni-
kabide guztietatik jaso ohi dugu. Normalean arrazoi
onak daude horretarako. Baina azkenaldian trending
topic izan da sareetan, zenbait irakasleri esker. Eta ez
onerako.

Lehenengo jakin genuen Farmazia Fakultateko irakasle
batek mezu faxistak, transfoboak, arrazistak argitaratu
zituela sareetan. Egoerak gora egin zuen ikasle talde
batzuek protesta egitea erabaki zutenean. Sindikatu ba-
tzuek ikasle horien jarrera kritikatu zuten eta UPV/EHUri
langilea defendatzeko eskatu zioten. Irakasleak bere sa-
re-kontua hackeatu egin zutela salatu ondoren, egoerak
bere intentsitate-maila jaitsi du.

Antzeko kasua ez den arren, ez egindako ustezko de-
lituagatik, ezta ikasleen erantzunagatik ere, Letren Fa-
kultateko irakasle bat salatu dute jazarpenagatik eta
ukituengatik. Jakin ahal izan dugunez, ez da irakasle
hori delitu berberengatik akusatzen duten lehen al-
dia. STEILAS sindikatutik ez ditugu inoiz horrelako
irakasleak babestuko, nahiz eta gure unibertsitateko
langileak izan. lkasleen integritatea da lehentasuna eta
norbaitek arriskuan jarriz gero ikasleek eskubide osoa
daukate modu baketsuan adierazteko. Kasu honekin
bukatzeko, eskertzekoa da unibertsitateak nola joka-
tu duen, genero-indarkeriaren protokoloa jarri baitu
abian gertaeren berri izan bezain laster. STEILASetik
prozesu honetan laguntzen saiatu gara, ahal izan du-
gun neurrian.

Azkenik, UPV/EHUri eta sare sozialei dagokienez, EHUk,
martxoaren 18an argitaratutako manifestu baten bidez,
Unibertsitate Publikoko kontua, orain X deitzen den sare
sozialean argitaratzeari uzteko unea iritsi zela jakinarazi
zuen. UPV/EHUKk, erantzukizunez eta beste erakunde
batzuei bidea irekiz, bere dibulgazio jarduerarekin ja-
rraitzea erabaki du errespetuzko giroa bermatzen duten
beste sare alternatibo batzuetan. o

Genozidioa Palestinan

Israelek su-etena alde bakarretik hautsi zuen martxoaren 18an.
Gazan gauzatu zituen aire-erasoek, eraildako 320 adingabe
baino gehiago eta 562 zauritu eragin zituzten.

Egoera jasanezina da. Unibertsi-
tate-komunitate gisa, ezin dugu
isilik jarraitu, ezin dugu genozi-
dio hau normalizatu.

iDIOS NOS PROMETIG-ESTA TIERRA!

Horregatik guztiagatik, EHU Pa-
lestinarekin  taldeari  eskerrak
eman nahi dizkio STEILASek;
zuek zarete Israelgo Gobernu sio-
nistaren ankerkeria eta nazioarte-
ko komunitate politikoaren jarrera
koldar eta konplizea salatzen ari
zaretenak. Hala, lerro hauen bi-
tartez, alde batetik zuen ikuspe-
gi humanista ematen jarraitzeko
bultzada eman nahi dizuegu, eta
bestetik, unibertsitate-komunita-
tea zuen mobilizazioetan parte
hartzera animatu nahi dugu. e

Izan ere, justiziaren eta giza
eskubideak guzti guztioi eragiten digu.

Palestina askea.
STOP genozidioari

